[bookmark: _Hlk119425006]МАЛЫН ИНДЕКСЖҮҮЛСЭН ДААТГАЛЫН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН БОЛОН ДАГАЛДАХ БУСАД ХУУЛИЙН ТӨСЛИЙН ДЭЛГЭРЭНГҮЙ ТАНИЛЦУУЛГА, ТАЙЛБАР 

Монгол Улсын Их Хурлын 2020 оны 52 дугаар тогтоолоор баталсан ““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагаа”-ны 4.3.9-д “Давхар даатгалын тогтолцоог боловсронгуй болгоно” гэж, 7.3.22-т “Гамшгийн аюул, өртөнг, эмзэг байдлыг бууруулах, гамшгийн эрсдэлээс урьдчилан сэргийлэх, даатгалын тогтолцоог боловсронгуй болгоно” гэж, 8.3.2-т “Хөдөө аж ахуйн үйлдвэрлэлд дасан зохицох, эрсдэлийг бууруулах чадавхыг бэхжүүлэх, хөдөө аж ахуйд даатгалын тогтолцоог боловсронгуй болгож, гэнэтийн эрсдэлээс учирч болох эдийн засгийн хохирол, эрсдэлийг бууруулна” гэж тус тус заасан. 
Мөн Монгол Улсын Их Хурлын 2024 оны 21 дүгээр тогтоолоор баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-ийн 3.3.4.9-д “Байгаль, цаг уурын эрсдэлээс хамгаалах хөдөө аж ахуйн даатгалын тогтолцоог сайжруулна” гэж заасан нь уг хуулийн төслийг боловсруулах үндэслэлийг бүрдүүлж байна.
Малчдын амьдралын баталгаа болсон мал сүргийг зуд болон бусад гэнэтийн эрсдэлээс хамгаалах зорилгоор Монгол Улсын Засгийн газар нь Дэлхийн банктай хамтран Малын индексжүүлсэн даатгал /МИД/ төслийг анх 2005 оноос 2014 оны хооронд амжилттай хэрэгжүүлсний үр дүнд Улсын Их Хурлаас Малын индексжүүлсэн даатгалын тухай хуулийг 2014 онд баталсан. Тус хуулиар малын индексжүүлсэн даатгалын болон дотоодын давхар даатгалын үйл ажиллагааны эрх зүйн үндсийг тогтоож, индексжүүлсэн даатгалын эрсдэлийг хуваарилах, нөхөн төлбөр олгох, даатгуулагч малчны эрх ашгийг хамгаалахтай холбогдсон харилцааг зохицуулж ирсэн. 
Малын индексжүүлсэн даатгалын тухай хуулийг дагаж мөрдөж эхэлснээс хойш нийт 10 жилийн хугацаанд давхардсан тоогоор нийт 267 мянган малчин өрхийн 59.4 сая толгой малыг даатгалд хамруулж, 65 гаруй мянган малчин өрхөд 26.1 тэрбум төгрөгийн нөхөн төлбөрийг олгосон хэдий ч тус даатгалд жилд дунджаар нийт малчин өрхийн 11-18 хувь л хамрагдаж, нийт малын 7-10 хувийг л даатгуулж байгаа нь төрөөс авч хэрэгжүүлж буй бодлогын зорилгыг хангахгүй байгаа тул хууль тогтоомжид тодорхой өөрчлөлт, шинэчлэлтийг хийх шаардлагатай байна. Иймд Малын индексжүүлсэн даатгалын тухай хуульд нэмэлт, өөрчлөлт оруулах хуулийн төслийг дагалдах бусад хуулийн төслийн хамт боловсрууллаа.
Нэг.Малын индексжүүлсэн даатгалын тухай хуульд нэмэлт, өөрчлөлт оруулах тухай хуулийн төслийн талаар:

-1 дүгээр зүйл. Малын индексжүүлсэн даатгалын тухай хуулийн 12 дугаар зүйлд доор дурдсан агуулгатай 12.4, 12.5 дахь хэсгийг нэмсүгэй:

1/12 дугаар зүйлийн 12.4 дэх хэсэг: 

“12.4.Статистикийн асуудал эрхэлсэн төрийн захиргааны байгууллагын энэ хуулийн 6.1-д заасан хугацаанаас өмнө гаргасан мэдээллийг үндэслэн даатгагч энэ хуулийн 4.1.8-д заасан гэрээний хугацаанд нөхөн төлбөрийг нэг удаа урьдчилан олгож болно.”

Тайлбар: Даатгалын тухай хуулийн 10.1.5-д заасны дагуу Даатгуулагч нь даатгалын зүйлийг эрсдэлээс урьдчилан сэргийлэх, даатгалын тохиолдол болсон үед хохирлыг багасгах зорилгоор бололцоотой арга хэмжээг авах үүрэгтэй. Иргэний хуулийн 439.5 дахь хэсэгт үүнтэй холбогдон гарсан зардлыг даатгагч хариуцахаар заасан байдаг. Иймд гамшигт үзэгдэл болж байх үед малчдад нөхөн төлбөрийг урьдчилан олгож гамшгийн эрсдэлийг бууруулах нь талуудын эрх ашиг, зорилгод нийцнэ. 
-2/12 дугаар зүйлийн 12.5 дахь хэсэг: 

“12.5.Энэ хуулийн 12.4-т заасан нөхөн төлбөрийг энэ хуулийн 26.2-т заасан журмын дагуу олгоно.”

Тайлбар: Хуулийн төслийн 12.4 дэх хэсэгт тусгасан зохицуулалттай холбогдуулан нөхөн төлбөр урьдчилан олгох нөхцөлийг холбогдох журамд тусгана. 

-2 дугаар зүйл. Малын индексжүүлсэн даатгалын тухай хуулийн дараах хэсэг, заалтыг доор дурдсанаар өөрчлөн найруулсугай:
1/4 дүгээр зүйлийн 4.1.9 дэх заалт:

“4.1.9.“давхар даатгалын компани” гэж энэ хуулийн 18.1-д заасан давхар даатгалын үйл ажиллагаа эрхлэн явуулах, тусгайлсан чиг үүрэг бүхий хуулийн этгээдийг;”

Тайлбар: Даатгалын эрсдэлийг хуваарилах, Монгол Улсад давхар даатгалын тогтолцоог бүрдүүлэх зорилгын хүрээнд тус хуульд давхар даатгалын компани байгуулах зохицуулалтыг тусгасан ба “Хөдөө аж ахуйн давхар даатгалын хуулийн этгээдийг үүсгэн байгуулах тухай” Засгийн газрын 2014 оны 8 дугаар сарын 28-ны өдрийн 280 дугаар тогтоолоор байгалийн болзошгүй болон гэнэтийн эрсдэлээс малчид, тариаланчдыг хамгаалах зорилгоор олон улсын жишигт нийцсэн давхар даатгалын үйлчилгээ үзүүлж, дотоодын даатгалын компаниудыг давхар даатган ажиллах зорилго бүхий “Хөдөө аж ахуйн давхар даатгал” ХК-ийг байгуулсан. Гадаад валютын гадагшлах урсгалыг бууруулах, давхар даатгалын зардлыг багасгах, үйл ажиллагааг өргөжүүлэх зорилгоор Засгийн газрын 2018 оны 10 дугаар сарын 10-ны өдрийн 303 дугаар тогтоолоор “Хөдөө аж ахуйн давхар даатгал” ХК-ийг “Үндэсний давхар даатгал” ХК болгон үйл ажиллагааг нь өргөтгөсөн болно.

2/7 дугаар зүйлийн 7.2 дахь хэсэг:
“7.2.Энэ хуулийн 7.1-д заасан босго үзүүлэлтийг энэ хуулийн 18.1-д заасан давхар даатгалын компанийн саналыг харгалзан тогтооно.”

Тайлбар: Аймаг, сумдын газар зүйн байршил, цаг уурын гамшигт үзэгдэлд өртөх магадлал харилцан адилгүй байдаг ба малын индексжүүлсэн даатгалын нөхөн төлбөр олгох босго үзүүлэлтийг хуулиар хатуу тогтоосон байгаа нь малчдын даатгалд хамрагдах сонирхлыг бууруулж, даатгалын үр шимийг хүртэхэд сөргөөр нөлөөлдөг. Босго үзүүлэлтийг малын хорогдлын сүүлийн 30 жилийн статистикт суурилан тогтоодог. Уг хувь нь актуар /статистик, математик, магадлалын аргачлал/ тооцооллоор 6, 30 хувиас их болон бага байх боломжтой. Мөн уур амьсгалын өөрчлөлт, зудын гамшигт үзэгдэл нэмэгдэхийн хэрээр нөхөн төлбөр олгох босго үзүүлэлтийг хуулиар хатуу тогтоож өгсөн байгаа нь даатгалыг практикт хэрэгжүүлэхэд хүндрэлтэй болгож, малчин даатгуулагчдын даатгалын хамрагдалтад нөлөөлж байна.
3/12 дугаар зүйлийн 12.2 дахь хэсэг
“12.2.Даатгагч нөхөн төлбөрийг энэ хуулийн 12.4-т зааснаас бусад тохиолдолд хэсэгчлэн олгохыг хориглоно.”
Тайлбар: Хуулийн төслийн 12.4 дахь хэсэгт тусгасан зохицуулалттай холбоотойгоор тус заалтыг өөрчлөн найруулах шаардлагатай байна. 
-3 дугаар зүйл.Малын индексжүүлсэн даатгалын тухай хуулийн 24 дүгээр зүйлийн 24.3 дахь хэсгийн “03 дугаар сарын 01-ний” гэснийг “04 дүгээр сарын 01-ний” гэж өөрчилсүгэй.
Тайлбар: Давхар даатгалын компани нь санхүүгийн тайлан болон аудитын дүгнэлтийг дараа жилийн 03 дугаар сарын 01-ний дотор ТУЗ-өөр баталгаажуулна гэж заасан байдаг. Гэвч 03 дугаар сарын 01-нд тайланг батлуулах боломжгүй байдаг тул тус цаглабрыг өөрчлөх шаардлагатай. Жишээлбэл, Нягтлан бодох бүртгэлийн тухай хуулийн 10 дугаар зүйлийн 10.3 дахь хэсэгт заасны дагуу аж ахуйн нэгж, байгууллага нь 02 дугаар сарын 10-ны дотор тайлан мэдээллээ харилцагч санхүүгийн байгууллагад цахим хэлбэрээр хүргүүлэх зохицуулалттай байдаг. Мөн Төсвийн тухай хуулийн 8 дугаар зүйлийн 8.9.8 дахь заалтад төрийн болон орон нутгийн өмчит хуулийн этгээд нь санхүүгийн тайлангаа дараа жилийн 02 дугаар сарын 15-ны дотор төрийн аудитын байгууллагад хүргүүлж, аудит хийсэн тайланг 03 дугаар сарын 15-ны дотор харьяалагдах төсвийн ерөнхийлөн захирагч болон санхүү, төсвийн асуудал эрхэлсэн төрийн захиргааны төв байгууллагад хүргүүлэхээр зохицуулсан байдаг. Гэтэл Малын индексжүүлсэн даатгалын тухай хуулийн 24.3-т тухайн жилийн тайлан, аудитын дүгнэлтийг дараа оны 03 дугаар сарын 01-ний өдрийн дотор ТУЗ-өөр хэлэлцүүлж, баталгаажуулахаар зохицуулсан нь бодит байдал дээр хэрэгжүүлэх боломжгүй байдаг тул тус хугацааг 04 дүгээр сарын 01 болгон өөрчлөхөөр тусгалаа. Мөн хувьцаа эзэмшигчдийн хурлыг 4 дүгээр сарын 30-ны дотор хуралдуулах зохицуулалттай тул тус хурлаас өмнө ТУЗ-өөр батлуулах боломжтой. 
-4 дүгээр зүйл. Малын индексжүүлсэн даатгалын тухай хуулийн 18 дугаар зүйлийн 18.1 дэх хэсгийн “малын” гэснийг хассугай.

Тайлбар: Даатгалын эрсдэлийг хуваарилах, Монгол Улсад давхар даатгалын тогтолцоог бүрдүүлэх зорилгын хүрээнд тус хуульд давхар даатгалын компани байгуулах зохицуулалтыг тусгасан ба “Хөдөө аж ахуйн давхар даатгалын хуулийн этгээдийг үүсгэн байгуулах тухай” Засгийн газрын 2014 оны 8 дугаар сарын 28-ны өдрийн 280 дугаар тогтоолоор байгалийн болзошгүй болон гэнэтийн эрсдэлээс малчид, тариаланчдыг хамгаалах зорилгоор олон улсын жишигт нийцсэн давхар даатгалын үйлчилгээ үзүүлж, дотоодын даатгалын компаниудыг давхар даатган ажиллах зорилго бүхий “Хөдөө аж ахуйн давхар даатгал” ХК-ийг байгуулсан. Гадаад валютын гадагшлах урсгалыг бууруулах, давхар даатгалын зардлыг багасгах, үйл ажиллагааг өргөжүүлэх зорилгоор Засгийн газрын 2018 оны 10 дугаар сарын 10-ны өдрийн 303 дугаар тогтоолоор “Хөдөө аж ахуйн давхар даатгал” ХК-ийг “Үндэсний давхар даатгал” ХК болгон үйл ажиллагааг нь өргөтгөсөн болно.

-5 дугаар зүйл.Малын индексжүүлсэн даатгалын тухай хуулийн 7 дугаар зүйлийн 7.4 дэх хэсгийг хүчингүй болсонд тооцсугай.

Тайлбар: Хуулийн төслийн 12.4 дэх хэсэгт тусгасан зохицуулалттай холбогдуулан тус заалтыг хүчингүй болгох шаардлагатай.

Хоёр.Малчны тухай хуульд нэмэлт оруулах тухай хуулийн төслийн талаар:

-1 дүгээр зүйл.Малчны тухай хуулийн 12 дугаар зүйлд доор дурдсан агуулгатай 12.3.5 дахь заалт нэмсүгэй.

“12.3.5.Малын индексжүүлсэн даатгалд хамрагдсан байх.”

Тайлбар: Малчдын даатгалд хандах итгэл үнэмшлийг сайжруулж, хүртээмжийг нэмэгдүүлэх, даатгалд хамруулах хөшүүргийг бий болгох зорилгоор банк санхүүгийн бүтээгдэхүүн үйлчилгээнд хамрагдаж буй малчин өрх, мал бүхий иргэдийн малыг индексжүүлсэн даатгалд хамруулах шаардлагыг Малчны тухай хуульд шинээр нэмж тусгана. 

-2 дугаар зүйл. Энэ хуулийг Малын индексжүүлсэн даатгалын тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.

Тайлбар: Малын индексжүүлсэн даатгалын тухай хуульд нэмэлт, өөрчлөлт оруулах тухай хууль батлагдсанаар дагаж мөрдөхөөр тусгана.

